
Gotorleku gaindiezinak 

Pakistango zortzimilako mendietara neguan igoko denik ez dago oraindik. Krzysztof Wielicky buru zuen Poloniako espedizioak eta Simone Morok amore eman dute Nanga Parbaten eta Broad Peaken. 

EKAITZ AGIRRE 

Donostia 

Udaberriarekin batera mendizale ugari hartuko dituzte Himalayako zortzimilakoek. Gutxi dira, ordea, neguko baldintza gogor eta muturrekoetan mendi erraldoi haietara doazenak. Negua edo udaberria izan elurra betierekoa da zortzimilakoetan, baina neguan haizeak gogorrago astintzen du, eguna motzagoa da, eta gorputzak ez du osatzeko ahalmenik izaten. Pakistanen dauden zortzimilako menditzarrak igo gabeak ziren neguan, eta garaiezin izaten jarraitzen dute oraindik ere, mendizalearentzat gotorleku gaindiezin. Aurten bi espediziok hautsi nahi izan dute mitoa. Krzysztof Wielicky handia buru, Nanga Parbaten (8.125) saiatu da Poloniako mendizale talde bat; Broad Peaken (8.047), aldiz, Simone Moro eta Shaheen bikotea. Espedizio handi eta jendetsua aurrena; arina eta bikotean bigarrena. Himalaysmoa ulertzeko bi modu, bi estilo. 

«Himalayan erronkarik gelditzen ote den? Karakorumeko mendi bakar bat ere ez da neguan igo-eta». Wielickyk bota zien erronka Poloniako Mendi Federazioko agintariei. Gutuna bidali zien 2002ko azaroan, eta honakoa idatzi: «Pentsa ezazue, hamalau zortzimilakoak neguan igo eta lehenengo igoera horietako bakoitzean Poloniako mendizaleak». Wielicky bera buru, Nanga Parbatera abiatu ziren Poloniako izotzeko gerlari zaharrak. Mendizale zailduak, eskarmentu handikoak guztiak ere; Annapurnako neguko lehenengo igoera osatu zuen Artur Hajzer, Dariusz Zaluski, Jan Szulc, Krzysztof Tarasewicz eta Jacek Jawien, besteak beste. 

Ama Dablamen aklimatatu ondoren joan ziren oinarrizko kanpalekura, Rupal isurialdeko Schell bidea erronka zutela. Talde txikitan banatu zituzten egitekoak. Mendian gora eta behera, lau kilometro soka finko jarri zituzten, hiru kanpaleku prestatu. Azkenerako, ordea, ekaitzak eta nekeak ezerezean utzi zuten 38 eguneko saioa. «Egindakoa hausnartu behar dugu orain, eta ikasgaiak atera». 30 gradu zero azpitik, haizete indartsuak, eskalatzeko lau ordu eskaseko argitasuna... gogorra eta nekeza egin zitzaien gorako bidea. Azkenerako, 6.000 metrotik gora iritsi arren, ezin handik gora jarraitu. «Itzultzekotan talde handiagoa etorriko gara, esperientzia gehiago duten zama eramaleekin, eta mendian egoteko baimen luzeagoarekin». Poloniako himalaysmoari fidel, talde osoa etxera onik itzultzea lehenetsi zuten, Nanga Parbaten gora arriskatzea baino. Wielickyk belaunaldi gazteei bota die orain erronka. 

EGURALDIA MUGA. «Onena eman dugu, baina ezinezkoa izan da». Simone Mororen hitzak dira, Broad Peaken amore eman eta oinarrizko kanpalekura iritsitakoan botatakoak. Neguko baldintzetan zortzimilako mendi bat igotzeko espedizio astun eta jendetsuak behar direla zioen idatzi gabeko legea irauli duten mendizaleetako bat da Moro. Bakarrik, edo talde txikian, eta arin arrakasta posible dela erakutsi duen bakanetakoa. Shisha Pangma igo zuen 2005eko urtarrilean, Piotr Morawski poloniarrarekin. Erronka handia jarri zuen aurtengo negurako: Broad Peak eta, baldintzen arabera, K2. Espediziolagun Pakistango Shaheen, mendizale gazte eta indartsua -K2 eta G-II igo ditu-. 

Gorako bideari arin ekin zioten. Poloniarrek ez bezala, apenas jarri zuten soka finkorik; 100 metro baino ez. Eguraldi oneko tarte txikiak bete-betean baliatu zituzten, eta lehenengo bi kanpalekuak azkar jarri. Hotzari, ekaitza batu zitzaion, ordea. Erabateko baldintza. «Hogei egun egin genituen oinarrizko kanpalekutik mugitu gabe, zain. Baina aukerak genituela bagenekien». Horren adibide jo zuen Morok otsailaren 24an egin zuten saioa: «Hamar ordu eskasean 4.800 metrotik 7.200 metroko altuerara iritsi ginen. Eguraldi onak beste ordu gutxi batzutan iraun izan balu tontorrera iritsiko ginela uste dut». Mendizale saiatua da, ordea, Moro, eta zalantzari tarterik utzi gabe jarri du erronka: «Hurrengo neguan itzuliko naiz». Gotorlekua han izango du zain. 

